
Pali’uni Ispasisiza

Maag mita Bunun tu ispasisiza a, sia samu a kasaugbungun miliskin,
Qabasang a, siang tamatina a kangaus mapatunqaal, nii a uvavaz’az
palhamuun pababazbaz, sanasia ka uvava’az tamatina tu iniliskinan
kuzakuza ki mapasisiza ti. Naupa ki maaq i mapatungaal a napalisisidug,
palisisia ispa’isav tu sinkuzakuza. Nii dau ka uvavaz’az patan’aun, Maaq a
sinbabazbaz a anhisalhisal, nii a sinbazbaz mahaipi itgalun. Pagpun nii a
uvavaz’az dasun nalusqga pinkaz’av 1 bunun. Haiphaipin ti a, minvavin imita
Bunun tu ispasisiza. Kan’anak’anakin a uvavaz’az mapasaqaal,
mapasungkaviaz; kan’an’anakin amin patunaqtung i ispasisiza tu
iskuzakuza.

Maaq a tamatinaa niin taquan, sin uvavaz’az a taqu ki tais’aan tu
nalakuaq aingka mapasiza; na’i’isaq lus’anan. Haiza ka nitu madauzung a
sinkuzakuza, tis’uni tu nii a uvavaz’az kangaus masingav i tamatina, pagpun
nii aingka maitabak i sidug. maaq i tausisia amin a sidug a, masamu daingaz
mapasiza, namalatpu’ a siduq. Hinaiza ka mainduduaz niin zaav tu
namapasiza. Aupa tauksisia intaa a sidugq a, masaa aingka minpakatuzang,

nii dau ka tastusidug tu madaidaingaz manaskal, nii minhamu maun i

sinpa’is’av’. Maaq i mapasiza ki duma siduq a, uka dau ka atusamuan,
maupa amin mapasiza ki duma takisilazan sidug. Maaq ata Bunun tu
ispasisiza a, nanu tu katas’a, nitu maqtu sasagna ki duma. Maaq 1 mudaanin
a tatini a, untinianin a sinpasitdaa saumataz, niin magtu sagna. Lusqa tu
madiain laupakadau ka makikingna mpasiza a, tis’uni tu nii tu pakasihal a,
maplaktan ainka saqnang duma tu bunun, niin tu katas’a a sinpaikatuzangan.
Maaq dau ka min’unin pinilumaq a mapisihal saipuk kiaki, bai, paun
istaa anak’anak tu madadaingaz saipuk. Maaq a min’uni pal’uvaz’azun a,
maszang amin tu masihal malka aki, baia, mintitivi intaa, munhaan
ulumaqun ta manahiav 1 aki, bai. Haizin a uvaz’az a, madas i binanau’az siin
uvaz’az mangkaun. Matumasqing i aki, bai, masaiv 1 bunanau’az. Isia aipi
mailantangus bunun mastaan masihal tu sinkuzakuza. Laupakadau a,
minvaiin a ispasisiza, minpakatuszangin a, nii a pakatuszang
pakasiahal. Aupa ula’anin ata duma siduq nitu masihal tu iniqumisan.

Masalpu’ a is’aang miliskin laupakadau tu ispasisiza ti.

